
				ఈ పుట అచ్చుదిద్దబడ్డది

గదిసి పంచకమున గజుని నొప్పించెఁ - బదియింట భల్లూకపతిఁ గూలనేసెఁ;

నూటను హనుమంతు నొప్పించి మించె - మూఁట గవాక్షుని మొగి గాడనేసెఁ;

బదియింట హరిరోముప్రాణముల్ గొనియె - నద టణంగ గరంబు నాఱింట నేసెఁ

దగిలి యాఱిట వేగదర్శి భంజించెఁ - దెగి సుషేణుని నెన్మిదింట నొప్పించె;

ననయంబు పదిట సూర్యప్రభు నొంచెఁ - బనసునియంగంబుఁ బదుమూఁట నేసె;

ఘనతరబాణాష్టకంబునఁ గుముదు - నెనసి నీలుని ముప్పదింటను ముంచె?4620

మసలక మఱి పెక్కుమార్గణంబులను - రసికత దూలఁ దారాతనూభవుని

సునిశితంబై న యాశుగముల నూట - దినపనందనుని నైదిట నింద్రజాలు

గిరిభేది రెంటను గెడపి యాఋషభు - నిరువదిశరముల నిలఁ ద్రెళ్లనేసె,

గేసరి పదునాలుగిట దధిముఖుని - భాసురంబుగ బాణపంచకంబునను

సుముఖునిఁ గ్రథనుని సొరిది నాఱింట - విముఖు నేడింటను ద్వివిదు నాఱింట

శరభు నేడింటను శతబలిఁ బదిట - సరినెన్మిదిట హరు సన్నాదు మూఁట

నరుదుగాఁ డక్కిన యఖిలయూథపుల - వరదివ్యశస్త్రాస్త్రవర్షంబు గురిసి

కడుభిన్నగాత్రులఁ గాఁ జేసి నేలఁ - బడవైచి మఱి గతప్రాణులఁ జేసి

కొందఱ నమ్ములు గొని గాడనేసి - కొందఱ గద లెత్తుకొని బిట్టు వేసి

కొందఱ శూలముల్ గొని గాడనేసి - కొందఱ శక్తులు గొని నిగుడించి
4630

దనుజేంద్రతనయుఁ డెంతయుఁ బ్రతిలేక - తనరు బ్రహ్మాస్త్రమంత్రప్రభావమున

నందఱ నీక్రియ నందందఁ బేర్చి - యెందును బోనీక యయ్యింద్రజిత్తుఁ

డున్నవానర సేనయును జంపి వైచి - యున్నతజయమున నుగ్రుఁడై యార్చెఁ;

గపికోటి నొచ్చినఁ గడఁగి సౌమిత్రి - కుపితుఁడై యన్నఁ గన్గొని విన్నవించె.

"దేవ! బ్రహ్మాస్త్రంబు దీపింపఁజేసి - రావణసహిత మీరాక్షసకోటి

నంతయుఁ జంపెద నానతి యిమ్ము - చింతింప నేటికిఁ జెచ్చెఱ” ననుడు

"వీనిమాయలఁ జేసి వీనిరూపంబు - గాననియప్పుడు గడఁగి లోకములు

భస్మంబు సేయుచు బ్రహ్మాస్త్ర మరుగు - విస్మయం బగు బలావిర్భావ మొప్పఁ

గావున వీనికై కడఁగి లోకములు - నీ వేల కాల్చెదు నిష్ఠురవృత్తి

నీరాక్షసుఁడు బ్రహ్మ యిచ్చినవరము - కారణంబునఁ జేసి కపికోటిఁ జంపె;
4640

ననయంబు మన మింక నాబ్రహ్మవరము - మనమున నొకకొంత మన్నింపవలయు”

నని పల్క నింద్రజి త్తారఘుకులుల - ఘనబాణముల నేసెఁ గదలక నిలిచి




ఇంద్రజిత్తు బ్రహ్మాస్త్రముచే రాముఁడు మొదలగువారల మూర్ఛనొందించి మరలుట


గర్వితుం డగు దశకంఠనందనుఁడు - పర్విన నీలాభ్రపటలంబు గాఁగ

నడరించు కార్ముకజ్యానినాదంబు - లుడుగక వెస మ్రోయు నుఱుములు గాఁగ

